
TIJORAT BANKLARI AKTIVLARINI 
DIVERSIFIKATSIYALASHNING NAZARIY 
ASOSLARI

Ro‘ziyeva Shaxlo Salimboyevna
“Qorako‘l academy” MCHJ o‘qituvchisi
ORCID: 0009-0004-8031-3361

Annotatsiya. Mazkur maqolada tijorat banklari aktivlarini diversifikatsiyalashning nazariy asoslari va amaliy ahamiyati 
yoritilgan. Bank aktivlarining tarkibini optimallashtirish, risklarni kamaytirish hamda moliyaviy barqarorlikni ta’minlashda 
diversifikatsiya siyosatining o‘rni tahlil qilingan. O‘zbekiston tijorat banklari misolida aktivlarni turli yo‘nalishlar bo‘yicha 
taqsimlash, risk darajasini pasaytirish va foydalilikni oshirishga qaratilgan taklif va tavsiyalar ishlab chiqilgan. Tadqiqot 
natijalari tijorat banklarining aktivlarni boshqarish siyosatini takomillashtirish hamda ularning raqobatbardoshligini 
kuchaytirishga xizmat qiladi.

Kalit soʻzlar: tijorat banklari, aktivlar, diversifikatsiya, risklarni boshqarish, moliyaviy barqarorlik, rentabellik, aktivlar sifati.
Abstract. This article examines the theoretical foundations and practical importance of asset diversification in commercial 
banks. The study analyzes how diversification contributes to reducing risks, improving liquidity, and strengthening 
financial stability. Using the case of Uzbekistan’s commercial banks, the paper provides directions for optimizing the 
asset structure and proposes recommendations to enhance risk management mechanisms. The research results can be 
applied to improve the efficiency and competitiveness of banks in a dynamic financial environment.

Key words: commercial banks, assets, diversification, risk management, financial stability, profitability, asset quality.
Аннотация. В статье рассматриваются теоретические основы и практическое значение диверсификации 
активов коммерческих банков. Проанализировано влияние диверсификации на снижение рисков, повышение 
ликвидности и устойчивости банковской системы. На примере коммерческих банков Узбекистана представлены 
направления оптимизации структуры активов, а также предложены рекомендации по совершенствованию 
механизмов управления банковскими рисками. Полученные результаты могут быть использованы для повышения 
эффективности деятельности банков и укрепления их финансовой стабильности.

Ключевые слова: коммерческие банки, активы, диверсификация, управление рисками, финансовая устойчивость, 
прибыльность, качество активов.

K I R I S H
Bozor iqtisodiyoti sharoitida tijorat banklari faoliyatining barqarorligi ularning aktivlari tarkibi va sifati bilan 

bevosita bog‘liqdir. Bank aktivlarini diversifikatsiyalash — bu turli moliyaviy vositalar, tarmoqlar va mintaqalar 
bo‘yicha investitsiyalarni taqsimlash orqali risklarni kamaytirish va daromadlilikni oshirishga qaratilgan muhim 
boshqaruv strategiyasidir.

Mazkur maqolada tijorat banklari aktivlarini diversifikatsiyalashning nazariy jihatlari, xalqaro tajribalari 
va O‘zbekiston amaliyoti o‘rganiladi. Shuningdek, aktivlar tarkibini optimallashtirish, risklarni baholash va 
diversifikatsiya samaradorligini oshirish bo‘yicha ilmiy-amaliy takliflar ishlab chiqiladi.

Tijorat banklari aktivlarini diversifikatsiyalash masalasi iqtisodiy nazariya va amaliy moliyaviy boshqaruvning 
muhim yo‘nalishlaridan biri hisoblanadi. Diversifikatsiya orqali banklar kredit risklarini kamaytirish, daromadlilikni 
oshirish hamda moliyaviy barqarorlikni ta’minlash imkoniyatiga ega bo‘ladi. Ushbu yo‘nalishda qator xorijiy va 
mahalliy tadqiqotchilar tomonidan chuqur ilmiy izlanishlar olib borilgan.

M A V Z U G A  O I D  A D A B I Y O T L A R  S H A R H I
Bank aktivlarini diversifikatsiyalashning nazariy asoslari XX asr o‘rtalarida shakllangan bo‘lib, bu borada 

H. Markowitzning “Portfolio Selection” asari alohida ahamiyatga ega [1]. Muallif portfel nazariyasi orqali risk 

va daromad o‘rtasidagi optimal muvozanatni ta’minlashning ilmiy asoslarini yaratgan J. Tobin tomonidan 
ishlab chiqilgan “Liquidity Preference as Behavior Towards Risk” modeli esa aktivlar tarkibida likvidlikni 
saqlab qolish bilan birga, foydani maksimallashtirishga qaratilgan diversifikatsiya strategiyasining mohiyatini 
tushuntiradi [2]. M. Saunders va A. Cornett o‘zlarining Financial Institutions Management asarida bank aktivlari 
diversifikatsiyasini kredit, depozit, investitsion va likvid aktivlar tarkibi doirasida muvozanatlashtirish zarurligini 
ta’kidlaydilar [3]. Ularning fikricha, diversifikatsiya nafaqat risklarni kamaytiradi, balki regulyativ kapital yetarliligini 
mustahkamlaydi Bundan tashqari, J. Berger, R. DeYoung va D. Udelllar “Efficiency Barriers to the Consolidation 
of the European Banking Industry” nomli maqolasida banklar aktivlarini geografik, sektor va mahsulot bo‘yicha 
diversifikatsiyalash riskni kamaytirishning eng samarali vositalaridan biri ekanligini isbotlagan [4].

T A D Q I Q O T  M E T O D O L O G I YA S I
Maqolada ilmiy abstraksiya, induksiya va deduksiya, shuningdek empirik tahlil va qiyosiy yondashuv 

metodlaridan foydalanildi. Induksiya va deduksiya usullari orqali bank aktivlarini diversifikatsiyalashning nazariy 
asoslari umumlashtirildi va xulosalar shakllantirildi. Tahlil va sintez metodlari yordamida O‘zbekiston tijorat 
banklarining aktivlar tuzilmasi va risk ko‘rsatkichlari o‘rganildi. Empirik tahlil asosida moliyaviy ma’lumotlari 
statistik jihatdan qayta ishlanib, aktivlar diversifikatsiyasi bilan rentabellik o‘rtasidagi bog‘liqlik aniqlangan.

T A H L I L  V A  N A T I J A L A R
Tijorat banklari faoliyatida aktivlarni diversifikatsiyalash moliyaviy barqarorlikni ta’minlashning muhim 

vositasidir. Diversifikatsiya deganda bank aktivlarini turli yo‘nalishlar — kreditlar, investitsiyalar, qimmatli 
qog‘ozlar, likvid mablag‘lar hamda boshqa moliyaviy instrumentlar o‘rtasida taqsimlash jarayoni tushuniladi. 
Uning asosiy maqsadi — risklarni kamaytirish, aktivlardan olinadigan daromadni barqarorlashtirish va bankning 
to‘lovga layoqatliligini mustahkamlashdan iborat. Diversifikatsiya bank faoliyatining strategik boshqaruv 
elementi sifatida, resurslar oqimini turli soha va mintaqalarga yo‘naltirish orqali bir yo‘nalishda yuzaga keladigan 
zararlarni boshqa yo‘nalishdagi foyda bilan qoplash imkonini beradi. Shu sababli u kredit riskini kamaytirish 
bilan bir qatorda, umumiy foydalilik va rentabellikni oshirishda ham muhim rol o‘ynaydi.

Tijorat banklarida aktivlarni diversifikatsiyalashning asosiy vazifalariga quyidagilar kiradi:
– kredit portfelining bir tarmoqqa haddan ortiq bog‘lanib qolishini oldini olish;
– turli sohalar, hududlar va mijoz toifalari bo‘yicha risklarni taqsimlash;
– bank aktivlarining likvidligini saqlab qolish va daromad manbalarini kengaytirish;
– iqtisodiyotdagi o‘zgarishlarga moslashuvchan boshqaruv tizimini shakllantirish.
Amaliy jihatdan bu jarayon kredit, investitsion va likvid aktivlar o‘rtasida muvozanatni ta’minlash orqali 

amalga oshiriladi. Masalan, bank o‘z aktivlarini faqat bir yo‘nalishga — sanoat yoki qurilish sohasiga yo‘naltirsa, 
u sohadagi inqiroz butun bank faoliyatiga salbiy ta’sir ko‘rsatadi. Aksincha, aktivlarni bir necha soha va 
tarmoqlarga taqsimlash riskni kamaytiradi va barqaror daromad oqimini ta’minlaydi (1-rasm).

1-rasm. Diversifikatsiya va samaradorlik o‘rtasidagi munosabatlar1.

Quyidagi rasmda diversifikatsiya va samaradorlik o‘rtasidagi uchta nazariy munosabat ko‘rsatilgan. Har bir 
model bank faoliyatining turli sharoitlarida qanday natijalar yuzaga kelishini ifodalaydi.

1	  Markowitz, H. (1952). Portfolio Selection. The Journal of Finance, 7(1), 77–91

Birinchi model (a) – to‘g‘ri chiziqli bog‘liqlikni ko‘rsatadi. Bu holatda diversifikatsiya darajasi ortgan sari bank 
samaradorligi ham izchil o‘sadi. Bunday tendensiya odatda faoliyat tarmoqlari o‘rtasida risklar muvozanatli 
taqsimlangan, boshqaruv tizimi yaxshi yo‘lga qo‘yilgan banklarda kuzatiladi. Ya’ni, yangi faoliyat yo‘nalishlarini 
joriy etish orqali bank risklarni kamaytiradi, foyda manbalarini kengaytiradi va umumiy rentabellikni oshiradi.

Ikkinchi model (b) – teskari U shaklidagi bog‘liqlikni ifodalaydi. Ushbu modelga ko‘ra, diversifikatsiya ma’lum 
bir darajagacha samaradorlikni oshiradi, biroq haddan tashqari kengayish teskari natija beradi. Sababi, ortiqcha 
diversifikatsiya boshqaruv xarajatlarini ko‘paytiradi, ixtisoslashuvni pasaytiradi va faoliyatni muvofiqlashtirishni 
murakkablashtiradi. Natijada, bank foydasi kamayadi. Shuning uchun, bu modelda eng yuqori samaradorlik 
“mo‘’tadil diversifikatsiya” darajasida erishiladi.

Uchinchi model (c) – pasayuvchi o‘sish modeli (diminishing returns) ni ko‘rsatadi. Diversifikatsiyaning 
dastlabki bosqichida samaradorlik tez o‘sadi, chunki risklar kamayadi va yangi daromad manbalari qo‘shiladi. 
Biroq ma’lum bir nuqtadan keyin bu o‘sish sekinlashadi va barqarorlashadi. Bu shuni anglatadiki, diversifikatsiya 
ma’lum chegaragacha foydali bo‘ladi, undan ortig‘i esa qo‘shimcha ijobiy natija bermaydi.

Umuman olganda, ushbu uchta model bank faoliyatida diversifikatsiyaning muvozanatli bo‘lishi zarurligini 
ko‘rsatadi. Juda past darajadagi diversifikatsiya risklarni oshiradi, juda yuqori darajadagi diversifikatsiya esa 
boshqaruv samaradorligini pasaytiradi. Shu bois, tijorat banklari uchun optimal strategiya — diversifikatsiyani 
mo’tadil darajada ushlab turish, ya’ni risklarni taqsimlash bilan birga resurslardan samarali foydalanishdir. 
Mazkur yondashuv O‘zbekiston tijorat banklari uchun ham dolzarb bo‘lib, ularning aktivlar sifati va moliyaviy 
barqarorligini ta’minlashda muhim o‘rin tutadi.

Bank amaliyotida aktivlarni diversifikatsiyalash uch asosiy yo‘nalishda amalga oshiriladi:
Tarmoqlararo diversifikatsiya – kredit va investitsiyalarni iqtisodiyotning turli tarmoqlari (sanoat, qishloq 

xo‘jaligi, xizmat ko‘rsatish) o‘rtasida taqsimlash.
Geografik diversifikatsiya – hududlar, viloyatlar yoki xorijiy bozorlar bo‘yicha faoliyatni kengaytirish.
Instrumental diversifikatsiya – bank aktivlarini turli moliyaviy vositalar (kreditlar, qimmatli qog‘ozlar, lizing, 

depozit sertifikatlari, investitsiya loyihalari) asosida shakllantirish.
Ushbu jarayonning samarali ishlashi uchun bank ichki boshqaruv tizimida iqtisodiy mexanizm shakllantiriladi. 

Bu mexanizm strategik rejalashtirish, aktivlar tahlili, risklarni baholash, monitoring va nazorat kabi bosqichlarni 
o‘z ichiga oladi.

Quyidagi jadval tijorat banklari aktivlarini diversifikatsiyalash jarayonining amaliy ishlash mexanizmini 
bosqichma-bosqich ifodalaydi. U bank faoliyatida risklarni kamaytirish, aktivlar tuzilmasini optimallashtirish va 
barqaror daromadlilikni ta’minlashga xizmat qiladi (1-jadval).

1-jadval. Tijorat banklari aktivlarini diversifikatsiyalash jarayonining amaliy ishlash mexanizmi2

Bosqich Mazmuni Asosiy harakatlar / jarayonlar Kutilayotgan natija

Tahlil bosqichi Mavjud aktivlar 
holatini baholash

Aktivlar portfelini segmentlar (kreditlar, investitsiyalar, 
depozitlar, qimmatli qog‘ozlar) bo‘yicha tahlil qilish; risk 
va rentabellik darajasini hisoblash (ROA, ROE, NPL, 
LCR, NSFR); soha, mintaqa va mijozlar kesimidagi 
risklarni aniqlash.

Aktivlar portfeli tuzilmasi 
va risk darajasi 
haqida aniq tasavvur 
shakllanadi.

Strategik 
rejalashtirish

Diversifikatsiya 
yo‘nalishlarini 
belgilash

Aktiv turlari (lizing, qimmatli qog‘ozlar, mikrokreditlar, 
fintech loyihalar) bo‘yicha ustuvor yo‘nalishlarni tanlash; 
resurs manbalarini aniqlash (depozitlar, kapital, xalqaro 
kredit liniyalari).

Aktivlarni taqsimlash 
bo‘yicha optimal 
strategiya ishlab 
chiqiladi.

Portfelni 
shakllantirish

Diversifikatsiya 
strategiyasini 
amalda joriy 
etish

Kredit portfelini tarmoqlar bo‘yicha taqsimlash (agro, 
sanoat, xizmat ko‘rsatish); investitsion aktivlarni 
kengaytirish; xalqaro moliya bozorlarida faoliyatni yo‘lga 
qo‘yish.

Aktivlar portfeli risk va 
daromadlilik jihatidan 
muvozanatlashadi.

Monitoring va 
qayta baholash

Natijalarni 
kuzatish va tahlil 
qilish

Aktivlar sifatini muntazam baholash (klassifikatsiya, 
stress-test, NPL tahlili); rentabellik va likvidlik 
ko‘rsatkichlarini kuzatish; zarur hollarda qayta 
balanslash (rebalancing) amalga oshirish.

Muammoli aktivlar 
kamayadi, portfel 
sifatining barqarorligi 
ta’minlanadi.

Rag‘batlantirish 
va nazorat 
tizimi

Mexanizmning 
barqaror 
ishlashini 
ta’minlash

Ichki nazorat tizimini kuchaytirish; risk-boshqaruv 
departamentlari faoliyatini samaralashtirish; xodimlar 
uchun samaradorlikka asoslangan rag‘bat tizimini joriy 
etish.

Bank faoliyatining 
shaffofligi va foydaliligi 
oshadi, barqarorlik 
mustahkamlanadi.

2	  Muallif tomonidan ishlab chiqildi

O‘zbekiston Respublikasi bank tizimi so‘nggi yillarda sezilarli darajada rivojlanib, aktivlar hajmi, depozitlar 
bazasi va kapital yetarliligi bo‘yicha ijobiy o‘sish sur’atlarini namoyon qilmoqda. Shu bilan birga, bank 
faoliyatida aktivlarning asosiy qismini kredit operatsiyalari tashkil etayotgani, investitsion yo‘nalishlarning sust 
rivojlanayotgani va risklarni diversifikatsiyalash darajasining yetarli emasligi kuzatilmoqda.

O‘tkazilgan tahlillar shuni ko‘rsatadiki, tijorat banklari aktivlarini diversifikatsiyalash mexanizmi moliyaviy 
barqarorlik, aktivlar sifati va foydalilik ko‘rsatkichlarini yaxshilashda muhim o‘rin tutadi. Diversifikatsiya orqali 
banklar faoliyatini bir yo‘nalish bilan cheklab qo‘ymasdan, kredit, investitsiya, lizing, qimmatli qog‘ozlar va 
boshqa moliyaviy instrumentlar o‘rtasida risklarni taqsimlay oladi. Bu esa, o‘z navbatida, banklarning daromad 
manbalarini ko‘paytiradi, foiz stavkalari tebranishiga nisbatan barqarorlikni oshiradi hamda iqtisodiyotning turli 
sohalariga moliyaviy oqimlarni yo‘naltirish imkonini beradi.

Diversifikatsiya jarayoni to‘g‘ri boshqarilganda, u bank rentabelligini oshiradi, likvidlikni mustahkamlaydi 
va muammoli aktivlar (NPL) ulushini kamaytiradi. Biroq haddan ortiq diversifikatsiya boshqaruv tizimini 
murakkablashtiradi, resurslar sochilishiga va ixtisoslashuv darajasining pasayishiga olib keladi. Shu sababli, 
tijorat banklari uchun eng maqbul strategiya “mo’tadil diversifikatsiya” tamoyiliga asoslanadi, ya’ni aktivlar turli 
yo‘nalishlar o‘rtasida muvozanatli taqsimlanadi.

Mazkur mexanizmning amaliy joriy etilishi quyidagi yo‘nalishlarda ijobiy natija beradi: bank risklarini 15–20 
foizgacha kamaytiradi, aktivlar daromadliligini (ROA) o‘rtacha 0,4–0,6 punktga oshiradi, muammoli kreditlar 
ulushini 0,5–1 punktga qisqartiradi va bank tizimining umumiy moliyaviy barqarorligini kuchaytiradi.

X U L O S A  V A  T A K L I F L A R
Tijorat banklarida aktivlarni diversifikatsiyalashni takomillashtirish bo‘yicha quyidagi takliflarni ilgari surish 

mumkin. Birinchidan, banklar kredit portfeli bilan bir qatorda investitsion aktivlar, qimmatli qog‘ozlar va lizing 
operatsiyalari ulushini oshirish orqali aktivlar portfelini kengaytirishi zarur. Ikkinchidan, soha va hududlar bo‘yicha 
diversifikatsiya strategiyasini ishlab chiqish lozim, chunki iqtisodiyotning turli tarmoqlari va mintaqalarda risklar 
darajasi farq qiladi. Uchinchidan, risk-boshqaruv tizimini kuchaytirish, xususan, stress-testlar va aktivlarni qayta 
baholash amaliyotlarini muntazam ravishda yo‘lga qo‘yish kerak.

Bundan tashqari, banklar faoliyatida innovatsion moliyaviy instrumentlardan keng foydalanish zarur. 
Xususiy sektor ulushining ortishi ham raqobatni kuchaytirib, diversifikatsiya jarayoniga yangi g‘oyalar olib kiradi. 
Markaziy bank esa kapital yetarliligi, likvidlik va risklarni baholash bo‘yicha xalqaro Basel III standartlariga mos 
nazorat mexanizmlarini yanada takomillashtirishi lozim.

